
Rhagair 
Yn Gadeirydd y Gweithgor Dementia 3 Gwlad, rwyf wedi bod yn flaenllaw 
wrth helpu i gyflwyno cyfres o weminarau, rhai ynghylch effaith COVID 19 ar 
bobl y mae Dementia yn effeithio arnynt. Yn ogystal â bod yn unedig yn erbyn 
dementia rydym bellach yn unedig yn erbyn COVID 19 hefyd, sydd wedi cael 
effaith fawr ar bobl sy’n byw gyda dementia a’u gofalwyr. Rhaid inni ddysgu 
o’r profiadau, wrth i weithwyr iechyd a gofal a sefydliadau’r trydydd sector  
barhau i fod yn flaenllaw o ran cefnogi a gwarchod hawliau pobl sy’n byw gyda 
dementia yn ystod yr argyfwng yn y DU. Heddiw, mae dysgu o’r straeon hyn i 
wella gofal dementia yn bwysicach nag erioed. 

Pleser i mi fu gweld pobl sydd wedi cael diagnosis a’u cefnogwyr yn goresgyn 
amheuon, diffyg profiad a hyder i adrodd eu storïau sydd wedi cyffwrdd â 
chalonnau a meddyliau gyda chynnwys nad oedd modd ei gwestiynu, na 
bwriadau nad oedd modd eu hamau, fel y dengys tystiolaeth y ddogfen hon.

Effeithir ar bawb sy’n darllen y storïau hyn gan burdeb a dewrder y cyfranogwyr, 
y cyfan ohonynt â phrofiad o ddementia. Roedd y bobl a gyflwynodd y munudau 
hyn yn poeni mwy am eu pwrpas nag am eu cysur eu hunain.

Yn y ddogfen hon fe welwn enghreifftiau rhyfeddol o ddewrder, pobl yn 
sgwrsio am y tro cyntaf yn llawn pryder a hunan-amheuaeth ond yn siarad 
beth bynnag, gan wrthod cael eu diffinio gan eu diagnosis, mynnu rhywle lle 
gwneir penderfyniadau a rhannu agweddau anoddaf eu bywydau gan roi gwell 
dealltwriaeth o effaith diagnosis.

Felly, dylem gydnabod pawb y mae eu lleisiau i’w clywed a’r rheini fydd i’w 
clywed yn y dyfodol, y rheini sy’n brwydro pob dydd y newidiadau y gall 
diagnosis eu hachosi. Beth am ddathlu gan fod pawb yn fwy na dewr yn eu 
ffordd eu hunain, ein hanwyliaid, cyfeillion a chefnogwyr.

Nid oes gan bob arwr glogyn ond mae gan bawb sy’n brwydro arfogaeth. 

Nid yw dewrder bob amser yn rhuo. Weithiau dewrder yw’r llais bach hwnnw ar 
ddiwedd y dydd sy’n dweud:

“Wyddost ti be, rydw i’n mynd i roi cynnig arall arni 
fory, fe gaf fy nghlywed.”

Nigel Hullah 
3 Nations Dementia Working Group

Comisiynydd Pobl Hŷn

Dylai pob gweithiwr proffesiynol sy’n gweithio 
ym meysydd gwasanaethau iechyd a gofal 
cymdeithasol ddeall yr heriau y gall pobl 
sy’n byw gyda dementia eu hwynebu, a’r 
gwahaniaeth cadarnhaol y gallant ei wneud 
drwy ddarparu’r gefnogaeth gywir a chreu 
Munudau Hyfryd.

Rydym wedi gweld y gwahaniaeth enfawr y 
mae eiliadau o garedigrwydd wedi’u gwneud 
i fywydau pobl drwy gydol y pandemig, ac 
mae hyn yn rhywbeth y mae angen i ni ddal 
gafael ynddo ac adeiladu arno wrth i ni symud 
ymlaen gyda’n gilydd.

Hoffwn ddiolch i’r holl bobl sy’n byw gyda 
dementia a wnaeth oresgyn amheuon, 
diffyg profiad a hyder i godi eu llais a rhannu 
eu profiadau mor hael i greu’r adnodd 
gwerthfawr hwn. 

Fel y gwelwch, mae eu storïau’n bwerus 
a theimladwy, ac yn dangos pam fod 
caredigrwydd, empathi a thrugaredd mor 
bwysig wrth ddarparu gofal sydd wirioneddol 
wedi’i ganoli ar yr unigolyn, y math o ofal y 
byddai pawb ohonom yn gobeithio ei gael pe 
bai ei angen arnom.

Heléna Herklots CBE 
Comisiynydd Pobl Hŷn Cymru

Mae’r ddynol ryw yn storiwyr sy’n 
gwneud synnwyr o’r byd trwy naratif1. 
Maent yn dysgu orau wrth siarad a 
dysgu gyda’i gilydd2, yn hytrach na thrwy 
wylio cyflwyniadau PowerPoint neu 
ddarllen strategaethau. O ganlyniad, wrth 
ddatblygu cyfres o safonau cenedlaethol 
ar gyfer gwasanaethau gofal dementia, 
roeddwn eisiau cydweithio ag eraill er 
mwyn gwerthfawrogi a dysgu o brofiadau 
go iawn, yn hytrach na gosod safonau 
sydd ddim o reidrwydd yn cysylltu â realiti 
bywydau bob dydd pobl3.

Cafodd y llyfryn ‘Eiliadau Hudol mewn 
Gwasanaethau Gofal Dementia’ ei 
ysbrydoli gan raglen Datblygu Arfer a 
Gyfoethogir gan Dystiolaeth (DAGD), sef 
dull dysgu a datblygu cydweithredol a 
gafodd ei ddatblygu gan Ysgol Ymchwil 
Gofal Cymdeithasol Cymru4. Mae dull 
gwaith DAGD wedi dangos bod dysgu 
trwy siarad a thrafod straeon bywyd 
pobl, gan gynnwys y da (‘hudol’) a’r drwg 
(‘trychinebus’), yn bwerus o ran sicrhau 
newidiadau cadarnhaol.

Croeso: 
Pam ddylwn ni gasglu a rhannu straeon?

Gan ddefnyddio dull DAGD, daeth Iechyd 
Cyhoeddus Cymru a Gwelliant Cymru â 
dioddefwyr dementia, gofalwyr, teuluoedd, 
ymarferwyr, rheolwyr ac ymchwilwyr 
ynghyd i rannu a siarad am ‘eiliadau 
hudol’ ac ‘eiliadau trychinebus’ o ran 
eu profiadau yn delio â gwasanaethau 
gofal dementia. Cyflawnwyd yr uchod 
trwy gynnal cyfres o ddigwyddiadau 
a chyfarfodydd rhanbarthol gyda 
rhanddeiliaid yn ystod 2018/2019. O 
ganlyniad, fe wnaethom ni ddarganfod 
beth sydd bwysicaf i bobl sy’n darparu a 
chael gofal dementia.  

Mae’r ymgysylltiad hwn wedi ein helpu 
i ddatblygu Llwybr a Safonau Gofal 
Dementia Cenedlaethol i Gymru ar 
gyfer unigolion. Mae’r llwybr yn seiliedig 
ar bedair thema ansawdd allweddol, 
yn unol â’r hyn oedd yn bwysig i bobl. 
Mae’r themâu yn cynnwys gwasanaeth 
hygyrch, gwasanaeth ymatebol, y 
siwrnai, partneriaethau a pherthnasoedd. 
Amlygwyd tosturi a chyfeillgarwch fel 
nodweddion allweddol o ran atgyfnerthu’r 
themâu ansawdd.

Cyfeillgarwch

Hygyrch Ymatebol Y Daith Partneriaethau a 
Pherthnasoedd

Eiliadau Hudol mewn Gwasanaethau Gofal Dementia - Thema Ansawdd

Themâu Ansawdd 
Hygyrch – y gallu i gael help, cymorth a chyngor pan fo’u hangen

Ymatebol – diwallu fy anghenion ar yr amser cywir ac yn y ffordd iawn 

Y Daith – dod o hyd i’r cymorth / gwasanaeth cywir ar yr amser iawn 

Partneriaethau a Pherthnasoedd  – cydweithio er mwyn sicrhau’r deilliannau gorau

Mae CYFEILLGARWCH yn nodwedd 
sy’n atgyfnerthu’r themâu – hynny yw, y 
ffordd rydym ni’n gofalu am ein gilydd, 
siarad gyda’n gilydd, ymgysylltu gyda’n 
gilydd, gweithio gyda’n gilydd, cysuro 
ein gilydd a chefnogi ein gilydd. 

Mae’r llwybr a’r safonau yn adlewyrchu 
ysbryd Cynllun Gweithredu Dementia 
2018-2020, lle mae’r ffocws ar sicrhau bod 
y dioddefwr dementia’n byw bywyd llawn 
ac egnïol, gan hyrwyddo annibyniaeth, 
cydweithrediad ac integreiddiad 
gwasanaethau er mwyn diwallu 
anghenion unigolion. Yn ogystal, mae’r 
safonau’n alinio â datganiadau  canlynol y 
Gynghrair Gweithredu Dementia:  

• Mae gennym hawl i gael diagnosis 
cynnar a chywir, a chael gofal 
a thriniaeth sy’n seiliedig ar 
dystiolaeth, sy’n addas, yn dosturiol 
ac wedi’i hariannu’n briodol, gan bobl 
hyfforddedig sy’n ein deall ni ac sy’n 
deall sut mae dementia yn effeithio 
arnom. Rhaid i hyn ddiwallu ein 
hanghenion, ble bynnag rydym ni’n byw.

• Mae gennym yr hawl i gael ein parchu, 
a’n cydnabod fel partneriaid mewn 
gofal, sy’n cael addysg, cefnogaeth, 
gwasanaethau a hyfforddiant sy’n 
ein galluogi ni i gynllunio a gwneud 
penderfyniadau am y dyfodol. 

• Mae angen i’n gwasanaeth a’n hymateb 
cymunedol fod gyfwerth â’i gilydd – 
p’un a ydych chi’n byw mewn ardal 
wledig neu anghysbell neu mewn 
tref, ac mae angen iddo ddiwallu 
anghenion amrywiol, er enghraifft pobl 
â nodweddion gwarchodedig sydd, o 
bosibl, yn byw gyda dementia a phobl 
sy’n deall eu hiaith gyntaf yn unig wrth 
i’w cyflwr ddatblygu. Cefnogir y straeon hyn gan ymarferion 

dysgu sy’n galluogi pobl i ddefnyddio’r 
straeon sydd yn y llyfryn hwn neu 
nodi a dysgu straeon newydd. Mae’r 
ymarferion yn egluro sut i ddarparu 
gweithgareddau siarad archwiliadol 
gyda’r nod o gael sgwrs am ddementia, 
llywio ymarfer a chreu syniadau dros 
newid a fydd yn arwain at welliannau 
parhaus mewn gofal dementia.

Themâu Ansawdd

Trwy rannu’r straeon a’r negeseuon 
allweddol hyn, rydym yn gobeithio 
dangos pam ei bod mor bwysig ein 
bod yn adeiladu ar y gallu i barhau 
i rannu profiadau sylweddol am 
wasanaethau, boed yn eiliadau ‘hudol’ 
neu ‘drychinebus’. Bydd gweithio mewn 
partneriaeth, siarad, gwrando a deall yn 
ein galluogi ni i ddysgu, tyfu a chael ein 
hysbrydoli i wella’n barhaus a llunio ein 
gwasanaethau gofal dementia gyda’n 
gilydd mewn ffordd sy’n cyd-fynd ag 
anghenion ein cymuned.



Pwyswch 
arnaf i 
Y gymuned yn cydweithio i gynorthwyo 
grwpiau, lleoliadau a sefydliadau i fod 
yn hygyrch ac yn gyfeillgar i ddementia

“Cafodd Brian wahoddiad i wneud 
cyflwyniad i sefydliad yng Nghymru, ond 
nid oedd yn gallu mynychu’r digwyddiad. 
Gofynnwyd iddo a oedd yn gallu argymell 
rhywun arall, ac awgrymodd fenyw dal 
iawn o Iwerddon a oedd yn arfer gweithio 
fel model. Aethom i gynhadledd yn 
Iwerddon a daeth hi gyda ni. Gofynnwyd 
iddi siarad gyda grwpiau cymunedol ac, 
o ganlyniad, cofnodwyd ei stori, a oedd 
yn un hynod o ddiddorol. Ychwanegwyd 
ei hanes at y wybodaeth am gymunedau 
sy’n gyfeillgar i ddementia. Es i yn gwmni 
iddi, gan ddweud: “Mae’n iawn, bydda 
i gyda chi ac wrth law os nad ydych yn 
gallu ymdopi, does dim problem. Ond mae 
croeso i chi geisio”. Dechreuodd siarad o’r 
llwyfan, yn dawel i gychwyn, ond daeth 
o hyd i’w llais, cyn mynd ymlaen i hudo’r 

gynulleidfa. Camais o’r neilltu a chafodd 
brofiad cofiadwy tu hwnt, yn ogystal â 
gwahoddiad i siarad â’r un sefydliad yng 
Nghymru. Unwaith eto, es i’n gwmni iddi, 
gan sefyll wrth ochr y llwyfan a’i gwylio’n 
hudo’r gynulleidfa. Cafodd y fenyw hon, 
sy’n aelod o grŵp merched ei heglwys 
leol, ddiagnosis dementia ond nid oedd y 
grŵp yn awyddus iddi siarad am y pwnc 
yn eu cwmni. Dywedodd y fenyw wrth y 
grŵp ei bod wedi siarad am ei phrofiadau 
mewn tref arall ac roedd aelodau’r grŵp 
eisiau gwybod mwy. “Rydw i wedi bod yn 
siarad am ddementia yn gyffredinol ac am 
ddementia yn y gymuned”. Gwahoddodd 
y grŵp y fenyw i siarad gyda nhw. Roedd 
y grŵp, a oedd wedi gwneud iddi deimlo’n 
anghyfforddus iawn am gael diagnosis, 
eisiau iddi ailymuno â nhw, a dyna’n union 
ddigwyddodd. Siaradodd am y stigma 
sy’n gysylltiedig â’r cyflwr a chafodd nifer 
o wahoddiadau i siarad â grwpiau mewn 
eglwysi lleol eraill. Darparwyd cefnogaeth 
iddi yn y ddau ddigwyddiad cyntaf ond 
wedyn roedd hi ar ei phen ei hun, allan yn 
y gymuned yn newid bywydau pobl eraill. 
Mae hynny’n anhygoel, yn fy marn i.” 

Materion 
ieithyddol 
Gwneud addasiadau rhesymol er 
mwyn sicrhau bod yr unigolyn yn 
gallu byw ei fywyd

“Pan siaradais Ffrangeg gyda 
menyw oedd yn gaeth i’w gwely, 
gwenodd arnaf ac ateb yn ei 
mamiaith. O’r eiliad honno, roedd 
ei gwasanaeth gofal yn cynnwys 
siaradwr Ffrangeg.”

Y Straeon

Thema Ansawdd:  
Hygyrchedd

Cynnal fy 
hunaniaeth 
Deall pobl a’u sefyllfaoedd cyfredol, a’u 
galluogi nhw i deimlo’n gyfforddus yn 
eu hunain

“Mae fy stori i’n ymwneud â ffrind a oedd 
wedi trawsnewid cyn cael diagnosis 
dementia. Cafodd yr unigolyn gefnogaeth 
gan ei bartner, ond oherwydd ei fod wedi 
anghofio pwy oedd e, o bryd i’w gilydd 
byddai’n cofio amser cynharach yn ei 
fywyd ac, o ganlyniad, roeddem yn poeni 
nad oedd yn gallu cynnal pwy oedd ef. 
Weithiau, roedd yr unigolyn yn iawn, ond 
ddim bob amser. Penderfynodd partner 
yr unigolyn baratoi dwy set o ddillad bob 
dydd a byddai’r unigolyn dan sylw yn gallu 
dewis y dillad a fyddai fwyaf cyfforddus 
iddo y diwrnod hwnnw. Weithiau, byddai’r 
unigolyn yn newid ei feddwl yn ystod y 
dydd, a gallai newid os byddai’n dymuno 
gwneud. Cofnodais y wybodaeth yn y 
gwaith, gan ofyn a fyddwn i’n gyfforddus 
petaswn wedi gwneud datganiad o flaen 
llaw yn dweud bod rhaid fy nhrin fel 
menyw, er y byddai hynny, o bosibl, yn 
codi nifer o gwestiynau – pwy wnaeth y 
penderfyniad ar fy rhan, er enghraifft?” 

Law yn Llaw
Mi gerddaf gyda thi dros lwybrau maith, 
a blodau, cân a breuddwyd ar ein 
taith; I’th lygaid syllaf i a dal dy law: Mi 
gerddaf gyda thi, beth bynnag ddaw.

 
Rydw i wastad wedi ymweld â fy ngŵr, fel 
arfer bob dydd, a byddai’r ymweliadau’n 
para rhwng 2 a 4 awr. Roeddwn i’n teimlo 
bod yn dal gen i rôl i’w chwarae yn ei ofal. 
Fe fyddai bob amser yn bwyta gyda mi, 
pan fyddai weithiau’n gwrthod gyda staff 
y ward, a sylwodd y staff hefyd mai’r adeg 
o’r dydd y byddai’n fwyaf cyfforddus ei fyd 
oedd yn ystod fy ymweliadau i.

Cafodd cyflwyniad sydyn polisi dim 
ymweliadau o ganlyniad i Covid19 effaith 
negyddol ar y ddau ohonom, yn arbennig 
gan na allai ef ddeall pam nad oeddwn 
i’n gallu ymweld. Er gwaethaf ceisio cadw 
cysylltiad dyddiol drwy gyfrwng galwadau 
fideo, wedi’u hwyluso gan y Therapydd 
Galwedigaethol a’r staff nyrsio, roedd hi’n 
anodd iawn. Mae natur dementia’n golygu 
nad oedd yn aml yn gallu deall beth yr 
oeddem yn ceisio ei gyflawni a oedd 
peri gofid enfawr i mi. Roedd ffactorau 
synhwyraidd, yn arbennig cyffwrdd, 

megis dal dwylo, cwtsio, tylino ei ddwylo 
a’i draed wedi bod yn elfen bwysig o’n 
hymweliadau ac wedi rhoi cysur mawr i ni 
ac mae hyn nawr wedi diflannu. Collodd 
fy ngŵr ragor o bwysau a dirywio fwyfwy 
pan nad oeddwn yn gallu ymweld.

Pan addaswyd y canllawiau ar gyfer 
ymweld â chleifion mewnol, roedd tîm 
y ward a’r brif nyrs yn allweddol mewn 
trefnu ymweliadau diogel, gan gydnabod 
yr effaith gadarnhaol y byddai hyn yn 
ei gael ar y ddau ohonom. Roedd fy 
ymweliad cyntaf, a minnau heb ei weld am 
dros fis, yn storm o emosiynau. Ar un llaw 
roedd y rhyddhad o gael ei weld unwaith 
eto a chydio ynddo, ond cefais fy ysgwyd 
wrth sylweddoli faint yr oedd y clefyd wedi 
datblygu dros y cyfnod. Fodd bynnag, 
hyd yn oed o’r ymweliad cyntaf roedd 
hi’n amlwg sut yr oedd fy mhresenoldeb 
corfforol a’m cyffyrddiad yn rhoi tawelwch 
meddwl iddo.

Mae empathi, tosturi a chefnogaeth 
y tîm cyfan, mewn parhau i hwyluso’r 
ymweliadau yn ystod yr adeg anodd 
hon, wedi lleihau fy ngofidiau i a hefyd 
pryderon fy ngŵr yn ôl yr hyn a welaf. 
A wnewch chi ddiolch i’r tîm cyfan am 
eu gofal a’u cefnogaeth ac am ddal 
ati i gydnabod y rôl bwysig y caiff fy 
ymweliadau ar ei ofal parhaus.

Y Straeon

“Rwy’n gweithio fel rhan o dîm dementia 
mewn cartref gofal ac rydw i wedi bod 
yn gweithio gyda menyw fyddar, o 
ganlyniad iddi ddioddef o lid yr ymennydd 
yn blentyn. Ar ben hynny, roedd hi wedi 
cael strôc ac roedd hi’n gaeth i’w gwely. 
Nid yw hi’n gallu cyfathrebu ac mae 
hi wedi cael diagnosis dementia. Mae 
hi’n cael cymorth i fwyta ac, o’r hyn 
rydw i wedi ei weld, mae hi’n aflonydd 
iawn wrth gael ei bwydo ac nid oes 
ganddi unrhyw reolaeth dros y dasg. Yn 
ddiweddar, mynychais gwrs hyfforddi 
dementia, lle arddangosodd therapyddion 
galwedigaethol dechneg bwydo llaw-i’r-
ceg. Roeddwn yn ysu i fynd i’r gwaith er 
mwyn gweld a fyddai modd defnyddio’r 
dechneg i helpu’r fenyw hon. Roeddwn 
i eisiau gweld faint o symudedd oedd 
ganddi yn ei llaw a’i phenelin. Roedd y 
dasg yn heriol iawn, yn bennaf oherwydd 
y diffyg cyfathrebu, gan nad ydw i’n gallu 
arwyddo. Yn ffodus, mae hi’n gallu darllen 
gwefusau. 

Dechreuais ddefnyddio’r dechneg llaw-
i’r-ceg ac ymgysylltodd hi â fi ar unwaith. 
Roedd yn anhygoel ei gweld hi’n cymryd 
rheolaeth o’r sefyllfa, gan fy atal rhag 
ei bwydo pan nad oedd yn barod am y 
llond ceg nesaf. Dyma eiliad hudol go 

iawn, a wnaeth i’r dagrau lifo ar ôl i mi 
gyrraedd adref. Fel arfer, mae’r fenyw 
hon yn gweiddi ac yn grac pan mae hi’n 
cael ei bwydo. Ond, wrth ddefnyddio’r 
dechneg hon, roedd hi’n dawel, yn hapus 
ac mewn rheolaeth. Roedd hon yn eiliad 
hudol i mi, a sylwodd nifer o aelodau’r 
staff ar fy llwyddiant: edrychwch pa mor 
hapus yw hi, ac mae hi’n cyfathrebu gan 
ddefnyddio’i llygaid. Roedd ei llygaid yn 
pefrio ac roedd yn eiliad fythgofiadwy. 

Yn anffodus, mae ochr negyddol i’r 
profiad, gydag un gofalwr yn dweud fy 
mod yn “Ferlen un tric”, ac un arall yn 
honni nad oes amser gennym i’w helpu 
yn y fath ffordd. Roeddwn i mor hapus i 
gychwyn, ond tynnodd y sylwadau hyn 
fi yn ôl i’r ddaear. Felly drannoeth es i 
mewn a gwnes yr un peth yn union eto ac 
ymatebodd y claf fel y gwnaeth y diwrnod 
o’r blaen, ac felly mae’n golygu bod gan y 
fenyw hon reolaeth ar yr hyn mae hi’n ei 
wneud. Mae’n hyfryd ei bod yn teimlo ei 
bod hi’n gwneud rhywbeth a chefais wên 
hyfryd wrthi ar ddiwedd y gweithgaredd. 
Nid oedd wedi ei haflonyddu o gwbl, 
ac mae gwaredu hynny yn gadarnhaol 
iawn. O ganlyniad, rwy’n mynd i geisio 
hyfforddi’r staff i fwydo’u cleifion yn yr un 
ffordd – dyma fy eiliad hudol.”

Ffyrdd creadigol 
Does dim ots pa mor broffesiynol y credwn ein bod 
ni, mae pobl yn fwy abl nag ydym yn ei werthfawrogi 

“Mae fy stori i’n eithaf rhyfedd, ond 
mae hi wedi aros gyda fi am amser 
hir. Roeddwn yn arfer gweithio fel nyrs 
gyswllt mewn cartref gofal. Roeddwn 
yn ymweld â chlaf, ac roeddwn yn 
ymwybodol bod menyw arall yn eistedd 
ar yr ochr arall iddi, sef ei merch. Roedd 
y fenyw roeddwn yn ymweld â hi yn 
dawel ac yn fregus iawn. Gafaelodd y 
ferch mewn iPad a dechrau defnyddio’r 
ddyfais. Meddyliais ei bod hi wedi diflasu, 
neu efallai ei bod yn ateb negeseuon 
e-bost neu’n edrych ar gyfryngau 
cymdeithasol tra bod ei mam yn dawel. 
Ond nid dyna oedd yr achos a dyma 
beth sydd wedi aros gyda fi – mae’r 
profiad wedi gwneud i mi feddwl yn 
wahanol. Agorodd ei merch ap chwarae 
piano ar yr iPad a dechrau chwarae. Yna, 
rhoddodd yr iPad i’w mam a dechreuodd 
hi chwarae hefyd. Mae’r atgof wedi aros 
yn fy nghof achos mae wedi dysgu gwers 
i mi, sef i beidio beirniadu pobl. Mae pobl 
yn fwy galluog na’r disgwyl a dyna beth 
rwy’n hoffi am y stori hon.”

Thema Ansawdd:  
Ymatebolrwydd

Ewch amdani! 
Hwyluso trwy baru sgiliau a galluoedd yr 
unigolyn â gofynion y dasg

“Mae gen i 
rywbeth i’w 
roi o hyd” 
Pwysigrwydd sicrhau bod pobl yn 
gallu ymgymryd â rolau pwrpasol 

“Mae fy eiliadau hudol yn cynnwys 
mynychu The Men’s Shed i wneud 
addurniadau Nadolig, cynnal bore 
coffi misol yn y capel a chasglu arian 
ar gyfer y Gymdeithas Alzheimer.” 



8Ymatebolrwydd - Eiliadau Hudol mewn Gwasanaethau Gofal Dementia

Blasus iawn! 
Hwyluso annibyniaeth trwy 
weithgareddau ystyrlon bob dydd  

“Gweithiais gyda menyw ifanc a oedd 
wedi cael diagnosis Alzheimer am chwe 
wythnos. Roedd hi’n arfer mwynhau 
coginio i’w theulu ond cafodd ei gorfodi i 
roi’r gorau i hynny oherwydd nad oedd yn 
gallu dilyn ryseitiau cymhleth. Gan weithio 
gyda’n gilydd, daethom o hyd i ryseitiau 
symlach ar gyfer ei hoff brydau. Gan 
weithio gyda staff bob dydd, gwellodd 
ei sgiliau a’i hyder, gan arwain ati’n gallu 
gwneud tasgau (wedi’u haddasu) oedd 
yn gyfarwydd iddi cyn y diagnosis. Pan 
adawodd ein gwasanaeth, roedd hi’n gallu 
coginio prydau bwyd i’w theulu, gyda 
chymorth therapyddion galwedigaethol a’r 
tîm cymunedol.”

Parchu 
straeon 
bywyd  
Deall yr unigolyn er mwyn deall sut i’w 
helpu

“Rwy’n gweithio gyda phobl yn ystod 
cyfnodau datblygedig dementia ar 
wardiau iechyd meddwl. Roedd menyw 
o gefndir breintiedig ar y ward. Gwraig 
i ddiplomat oedd wedi teithio’r byd. 
Roeddem yn cael trafferth yn ei darbwyllo 

i yfed hylifau. Felly penderfynais weini hylif 
iddi mewn gwydr gwin i weld beth fyddai’n 
digwydd. Pan welodd y gwydr gwin, 
diolchodd yn daer, cyn ei godi ac yfed y 
cynnwys. Dyna oedd fy eiliad hudol i!”

Nid yw hi’n 
heulog o hyd 
ar y teledu 
Sicrhau ein bod wedi sefydlu timau aml-
ddisgyblaeth i ddarparu asesiad holistig 
gyda mynediad at ystod o ymyriadau 

“Roeddwn yn ymweld â menyw mewn 
cartref gofal a gafodd ei hatgyfeirio am 
asesiad cyfathrebu oherwydd roedd 
hi’n clywed lleisiau, yn gweld pethau ac 
yn ymddwyn mewn ffordd heriol. Wrth 
ymweld â hi, sylwais ei bod yn eistedd 
wrth ochr teledu oedd ymlaen trwy’r 
dydd. Wrth ddiffodd y teledu stopiodd y 
lleisiau a thawelodd y fenyw. Ar ôl siarad 
â’r nyrsys a’r seiciatryddion, adolygwyd 
ei meddyginiaethau. Stopiwyd ei 
meddyginiaeth gwrth-seicotig a daeth 
y enyw yn llawer tawelach a gwellodd y 
cyfathrebu.”

“Helpu fy 
enaid i ganu” 
Pwysigrwydd dod o hyd i’r allwedd i 
ddatgloi’r eiliad hudol 

“Mae pob dydd Iau yn hudol i mi achos 
rwy’n gweld pobl yn dod i mewn yn isel 
eu hysbryd ac, ar ôl ugain munud o ganu 
a dawnsio, mae pawb wrth eu boddau. Ar 
ôl un sesiwn, dywedodd un dyn, a oedd 
yn caru ei wraig yn fawr, ei bod hi wedi 
dychwelyd ato.”

Balchder cyn 
rhagfarn 
Adnabod cryfderau a diddordebau pobl 
er mwyn eu galluogi nhw i gymryd rhan 
mewn gweithgareddau ystyrlon 

“Daeth menyw 96 oed i mewn am 
asesiad yng nghmwni ei mab a’i merch 
yng nghyfraith. Trwy gydol yr asesiad, ni 
chyfeiriodd unwaith at gelf. Perfformiodd 
hi’n wych yn y prawf golwg gofodol, lle 
chynhyrchodd y blwch gorau i mi ei weld 
erioed. Dywedais hynny wrthi, ac atebodd 
ei mab trwy esbonio bod ei fam yn arfer 
mwynhau gwneud celf yn fawr, er nad 
oedd wedi ymarfer y grefft ers peth amser. 
“Pam stopiodd hi?” Gofynnais, ond nid 
oedd y mab yn gallu cofio. Yn y pen draw, 
penderfynwyd rhoi papur a phensiliau iddi, 
yn y gobaith y byddai’n ailafael yn yr arfer 
a mynd ati i ddarlunio.”

Man cychwyn 
defnyddiol  
Pwysigrwydd diagnosis dementia 
amserol i sicrhau ansawdd bywyd da  

“Roeddwn yn siarad â pherthynas a oedd 
wedi ffonio i’n hysbysu bod ei dad wedi 
marw. Roedd yn ffonio i ddiolch i mi a’r tîm 
am y cymorth ac am ddarparu diagnosis. 
Trwy ddarparu diagnosis, roedd y teulu 
wedi gallu cipio rheolaeth ar y salwch ac 
roeddent yn benderfynol o greu atgofion, 
yn benodol o ran beth oedd yn berthnasol 
i’w tad, trwy ailymweld â lleoedd o 
ddiddordeb ac adrodd straeon. Dyma 
enghraifft o sgwrs bwerus a bwysleisiodd 
agweddau cadarnhaol cael diagnosis, yn 
hytrach na’r effeithiau negyddol.” 

Deall beth sy’n 
bwysig go iawn 
Darparu’r cyngor a’r cymorth cywir ar yr 
amser iawn

“Mae’r stori hon yn rhannol drychinebus, 
ac yn rhannol hudol. Cawsom alwad i fynd 
i weld dyn a oedd yn cael trafferth gyda’i 
wraig, oedd wedi cael diagnosis dementia 
ac a oedd wedi bod yn ddryslyd tu hwnt 
am rai dyddiau. Nid oedd hi’n adnabod ei 
chartref ei hun ac roedd rhai problemau 
eraill hefyd, felly galwais i’w gweld, er ei 
fod ef yn gyndyn iawn i dderbyn unrhyw 
ofal. Roedd ganddi heintiad y llwybr 
wrinol, er nad oedd y cyflwr wedi cael 

diagnosis ar y pryd. Nid oedd y dyn eisiau 
i’w wraig gael unrhyw fath o ofal. Cafodd 
gynnig asesiad gofalwr – nid oedd eisiau 
unrhyw gymorth ac, wrth siarad ag ef, 
roedd un cwestwiwn yn codi o hyd, sef 
‘pam bod y dyn hwn mor gyndyn i gael 
cymorth?’ Nid oedd eisiau i’r meddyg 
teulu ymweld â’r tŷ oherwydd materion 
eraill ac roedd yn eithaf dagreuol. Ceisiais 
edrych y tu hwnt i’w eiriau er mwyn deall 
beth oedd y broblem go iawn, gan ddod 

i’r casgliad bod y dyn hwn yn pryderu am 
golli ei gymar a’i ffrind gorau. Roedd llawer 
o sôn am bobl yn dod i’w cartref i gynnal 
asesiadau ac, ar ôl esbonio iddo mai 
ceisio dod o hyd i ffordd o gadw ei wraig 
adref oeddem, mewn lle cyfarwydd iddi, 
dechreuodd dderbyn y cymorth oedd ei 
angen i sicrhau bod hynny’n digwydd. Ac 
roedd hynny’n hudol.”

Thema Ansawdd:  
Y Siwrnai

“Carwch fi, yn hytrach na fy 
marnu” 
Cefnogi pobl er mwyn sicrhau eu bod nhw’n cael y cymorth a’r gofal cywir er mwyn 
hwyluso’u siwrneiau 

“Roeddwn yn ymweld â chleifion gydag 
anghenion clinigol aciwt yn y gymuned, 
gan gynnwys dyn yr oedd angen arno 
ofal clinigol. Roedd ei wraig yn gwmni 
iddo ac, i gychwyn, byddai’n eistedd yn 
dawel iawn gyda ni yn y lolfa. Byddem 
yn ymweld â’r dyn ddwywaith y dydd ac, 
ar ddychwelyd i’r swyddfa un diwrnod, 
dywedodd un o fy nghydweithwyr, “Rwy’n 
siŵr y bydd ei wraig yn y ffrog las yna eto”. 
Nid oedd hi’n chwerthin ar ei phen, ond 
nid oedd yn meddwl am yr hyn roedd hi’n 
ei ddweud ychwaith. Dychwelais i gartref 
y dyn ac roedd ei wraig yn dal i wisgo’r 
ffrog las, gan eistedd yn y lolfa o hyd. 
Dechreuais siarad gyda hi, wrth ddarparu 
gofal i’w gŵr, a chanfod ei bod yn arfer 
gweithio fel athrawes gerdd ac yn berson 
cymdeithasol iawn yn y gorffennol, er nad 
oedd hi’n cael y cyfle i gymdeithasu llawer 
nawr. Sylwais nad oedd y fenyw hon yn 
cael gwneud penderfyniadau personol 
bellach. Roeddent yn deulu hyddysg. 
Roedd y dyn yn arfer bod yn siaradwr 
cyhoeddus ac, yn y pen draw, dywedodd 
wrthyf fod ei wriag yn cael cyfnodau llawn 
gofid ac yn drysu. Dychwelais i’w cartref 
nifer o weithiau yn ystod un wythnos 
benodol.

Y diwrnod canlynol, roedd y wraig mewn 
panig, yn llawn pryder ac nid oedd yn 
gallu cofio’r ffordd i’r toiled. Tywysais hi i’r 
toiled er mwyn ei helpu, gan weld ei bod 
yn gwisgo pedwar pâr o nicers a phadiau 
brwnt, un ar ben y llall. Ar ben hynny, 
roedd hi’n amlwg bod ei dillad yn rhy fawr 
iddi. Roedd gennyf berthynas gadarnhaol 
gyda’r gŵr, felly gofynnais iddo a oedd 
angen help arnynt, gan gynnig atgyfeirio 
ei wraig er mwyn datrys y sefyllfa. A dyna 
beth ddigwyddodd. Ar ôl canfod ei bod 
yn arfer gweithio fel athrawes, dechreuais 
wneud croes-eiriau gyda hi yn ystod fy 
ymweliadau, gan ddarganfod ei bod yn 
fenyw ddeallus tu hwnt. Nid yw diagnosis 
dementia yn golygu bod dioddefwyr yn 
anneallus. Mae eu meddyliau yn gweithio 
mewn ffyrdd gwahanol, ac roedd gwneud 
croes-eiriau gyda hi yn help mawr. Roedd 
hi wrth ei bodd yn gwneud y croes-eiriau 
a bwyta doughnuts. Roedd hi hefyd 
yn hoff iawn o’r teulu brenhinol ac felly 
rhoddais gylchgronau perthnasol iddi ar 
adeg y briodas frenhinol, ac roedd hi mor 
hapus. Yn y pen draw, cafodd hi asesiad 
gan glinig y cof a gwasanaethau iechyd 
meddwl sylfaenol, gan helpu ei gŵr yn y 
broses.

Ar ôl amlygu’r problemau a’i hatgyfeirio, 
cafodd y fenyw y gwasanaethau yr oedd 
eu hangen arni, a alluogodd hi i aros adref. 
Nid oedd yn gallu gadael y tŷ oherwydd ei 
chyflwr, nid yng nghwmni ei gŵr ta beth, 
er iddi fynd am hufen iâ gyda’i merch 
un tro, ac i dorri ei gwallt a phrynu dillad 
newydd. Siaradais gyda’i merch. Roedd 
hi wedi prynu dillad addas ar ei chyfer, yn 
lle’r dillad oedd yn rhy fawr iddi. Diolch i’w 
dillad taclus newydd, roedd hi’n edrych fel 
pwy oedd hi go iawn, a dechreuodd ei gŵr 
fynd allan i gymdeithasu ar ôl i ni drefnu 
gwarchodwr iddi. Yr eiliad hudol i mi oedd 

gallu mynd tu hwnt i’r gwasanaeth a’r 
llwyth achosion, gan sylwi ar y manylion 
a gweld nad oedd anghenion y wraig 
yn cael eu diwallu. O ganlyniad i fy 
ymyrraeth, cafodd y cwpwl chwe mis 
pellach yng nghwmni ei gilydd, cyn i’r 
wraig gwympo a mynd i’r ysbyty. Mae ei 
chyflwr wedi gwaethygu i’r fath raddau 
nawr na fydd i’n gallu dychwelyd adref 
eto, ond rwyf mor falch i mi eu helpu nhw i 
gael chwe mis o amser ychwenegol gyda’i 
gilydd. Dyna fy eiliad hudol i.”

‘Mae’r pethau sylfaenol yn 
berthnasol, wrth symud 
ymlaen’ 
– Mae ein gweithredoedd, ymddygiadau a pherthnasoedd gyda phobl a’r ffordd 
rydym yn darparu gofal yn effeithio ar y ffordd mae pobl yn teimlo 

Byw bywyd 
Adnabod a thrin claf fel unigolyn  

“Wrth weithio ar ward dementia ac mewn 
ysbyty dydd, treuliais amser yn creu hanes 
bywyd ar gyfer pob claf, gyda chymorth eu 
teuluoedd a’u gofalwyr. Helpodd lluniau a 
hanesion plentyndod, bywyd ysgol, gwaith 
a theulu, yn ogystal â’u diddordebau a’u 
hoff bethau / cas bethau i mi ac aelodau 
staff arall weithio gyda’r cleifion, gan 
ddefnyddio’u hatgofion a siarad am eu 
swyddi a’u diddordebau. Sylwodd aelodau 
staff fod eu hagweddau tuag at y cleifion 
wedi newid o ganlyniad i’r gwaith, gan 
iddo eu hatgoffa nhw bod ganddynt fywyd 
cyn dementia. Ar ben hynny, roedd y 
cleifion yn ymgysylltu â gweithgareddau 
therapiwtig ac, o ganlyniad, yn defnyddio 
llai o feddyginiaeth i drin cynnwrf, tra bod 
hi’n bosibl teilwra’r therapi i adlewyrchu 
eu diddordebau a’u sgiliau blaenorol. 
Roedd y pleser yn amlwg i bawb. Roedd 
hi’n bosibl i ni rannu hanes bywydau ein 
cleifion gydag ysbytai, gan wneud staff yn 
ymwybodol o hoff bethau a chas bethau’r 
cleifion. Roedd y cleifion wrth eu boddau 
yn ychwanegu gwybodaeth a siarad am y 
gorffennol. Yn ôl staff, newidiodd y gwaith 
hwn eu hagweddau, gan wneud iddynt 
weld yr unigolyn, yn hytrach na’r claf.”   

“Wrth ymweld â mam y mae ei merch yn 
gofalu amdani, gallaf gofio mynd i mewn 
i’r lolfa a gweld y fam yn eistedd mewn 
cadair gyfforddus mewn cornel heulog, 
wedi’i hamgylchynu gan luniau o’i theulu. 
Roedd wedi ei lapio mewn blancedi ac 
roedd yn edrych yn heddychlon tu hwnt. 
Gwyliais y ferch yn gofyn i’w mam a 
oedd hi’n gwybod pwy oedd hi, a’r fam yn 
ateb trwy ddweud “Nid ydw i’n gwybod 
pwy wyt ti, ond rwy’n gwybod dy fod yn 
fy ngharu”. Gwnaeth hynny argraff fawr 
arnaf.”

Galaru
Pwysigrwydd deall perthnasoedd 
pobl, yn y gorffennol a’r presennol, 
a’r teimladau sy’n gysylltiedig â’r 
perthnasoedd hyn 

“Er mwyn deall hyn, rhaid i chi ddeall 
bod fy nhad yn un o bump o blant. Fe 
yw’r ifancaf ac roedd yn agos iawn at ei 
frawd. Bu farw ei frawd 15 mlynedd cyn 
i fy nhad gael diagnosis dementia ac 
roedd mewn cartref gofal preswyl am 

gyfnod byr, a oedd yn hyfryd mewn nifer 
o ffyrdd oherwydd roedd modd i mi fynd 
i’w weld ar unrhyw adeg a cherdded y 
cŵn. Roeddwn wedi ymweld â de Cymru 
yn y gorffennol gyda fy nghŵn ond roedd 
un ohonynt wedi marw, felly’r tro nesaf 
i fi ymweld â fy nhad, dim ond un ci 
(Tumbles) oedd gyda fi. Nid oedd fy nhad 
yn siarad pan ymwelais â fe ar yr achlysur 
hwn, ac nid oeddwn yn meddwl am eiliad 
y byddai’n sylwi nad oedd Gruff gyda fi. 
Fel arfer, gorweddodd Tumbles wrth ei 
draed ac, wrth i mi siarad, dechreuodd 
fy nhad wenu, fel byddai’n gwneud. Ar 
ôl peth amser, edrychodd ar Tumbles, a 
oedd wedi dechrau aflonyddu yn ei gwsg, 
a gofyn “Ble mae’r un arall?” Esboniais 
wrtho fod Gruff wedi marw mewn 
damwain ac edrychodd fy nhad yn drist 
ar glywed hynny. “Mae e’n gweld eisiau ei 
frawd,” dywedodd fy nhad, ond roedd e’n 
meddwl am ei frawd ei hun. Ni siaradodd 
fy nhad gyda fi eto ar ôl y digwyddiad 
hwn ond, am un eiliad, roedd e yno gyda 
fi yn nhristwch y ci ac yn nhristwch ei alar 
am ei frawd, ac roedd hynny’n hyfryd tu 
hwnt.”

Magu hyder, 
cynyddu 
hapusrwydd 
Hwyluso rhwydweithiau, cysylltiadau a 
pherthnasoedd

“Sefydlwyd grŵp Therapi Ysgogiad 
Gwybyddol i bobl yr oeddwn yn ymweld 
â nhw a a oedd wedi cael diagnosis 
dementia. Cynhaliwyd y grŵp dros gyfnod 
o chwe i saith wythnos ac roedd hi’n 
hyfryd gweld pobl oedd yn nerfus a thawel 
ar ddechrau’r broses yn magu hyder, yn 
gwenu ac yn chwerthin. Fy eiliad hudol 
i oedd clywed bod aelodau’r grŵp wedi 
parhau i gwrdd ar ôl i’r cynllun ddod i ben.” 

‘The 

Thema Ansawdd: 
Partneriaethau a Pherthnasoedd



Mae dementia yn perthyn 
i bawb 
Deall fy sefyllfa er mwyn deall fi a sicrhau fy mod yn cael y cymorth sydd 
ei angen arnaf ar gyfer fy nhaith

“Mae’n anodd iawn nodi un eiliad hudol 
oherwydd mae fy mywyd yn llawn eiliadau 
hudol  – roedd dod i’r fan hyn heddiw yn 
eiliad hudol, mae cwrdd â phobl o’r un 
anian yn eiliad hudol, ond mae rhai pethau 
yn gwneud i’ch calon golli curiad, pethau 
nad ydych wedi eu hystyried o’r blaen, 
er enghraifft yr eiliad y sylweddolais fy 
mod yn rhannu fy nementia â phawb – lle 
bynnag rwy’n mynd, beth bynnag rwy’n 
ei wneud, pwy bynnag rwy’n ei weld yn 
yr ystafell hon, maen nhw i gyd yn rhan o 
fy siwrnai dementia gan fod fy diagnosis 
yn dod gyda fi i bob man. Nid ydw i’n 
gallu ei adael adref ac esgus nad ydw i’n 
dioddef. Rwy’n byw ar fy mhen fy hun a 
chaf fy nghyflwyno’n aml fel “Nigel, y dyn 
â dementia sy’n byw ar ei ben ei hun”. 
Nid dyna’r gwirionedd. Mae rhwng 10 ac 
15 o bobl yn fy helpu i o ddyd i ddydd. 
Dywedodd fy ffrind Alan, sy’n yrrwr tacsi, 
dros ddiod neu ddwy: “Rwy’n gwybod 
mwy am ddementia nawr nag erioed o’r 
blaen”. Dywedais i: “Ti wedi dysgu darllen, 
wyt ti?” Atebodd yntai: “Naddo. Ond rydw 
i wedi bod yn dy wylio di, ac rwy’n gwybod 
bellach nad yw dementia yn rhywbeth i 
godi ofn”. 

“Un person ydw i, rwy’n ymwybodol o 
hynny,” atebais.

Rydw i wedi gwasanaethu gyda nifer o’r 
ffrindiau sy’n fy nghefnogi. Fy llysenw yw 
‘The Dementor’ ac maen nhw’n tueddu 
nodi’r pethau nad ydw i’n gwneud yn iawn, 
yn hytrach na’r pethau rydw i’n gwneud 
yn anghywir ar bwrpas. Roeddwn ar fy 
ffordd i gyfarfod gyda Llywodraeth Cymru 
yng nghwmni Chris a Jayne. Cefais lifft i’r 
orsaf gan Alan ac roeddwn yn gwisgo siwt 
drwsiadus iawn, er i mi anghofio gwisgo 
crys a thei. Y rheswm rwy’n gyfforddus 
gyda hynny, sydd hefyd yn fetaffor ar 
gyfer y ffordd ddylai gwasanaethau gael 
eu darparu yw bod pob un o’r unigolion 
hyn yn ymwybodol o fy hanes, yn gwybod 
beth rwy’n hoffi ac yn gwybod am fy 
uchelgeisiau. Maen nhw’n gwybod am fy 
ngwendidau, yn bennaf fy nhymer ddrwg, 
sy’n golygu bod rhaid ystyried hynny os 
ydynt eisiau bod yn ffrind i mi. Yn fy marn i, 
dylai hynny fod yn sail i ddarpariaeth gofal 
cymdeithasol. Ni ddylai fod yn seiliedig 
ar bobl yn dod i’ch cartref a dweud “Beth 
ydych chi eisiau i fi wneud?” Dylent wybod 
beth sydd angen ei wneud. Maen nhw’n 
gwybod sut rydych chi eisiau iddo gael 

ei wneud ac maen nhw’n gwybod pwy 
ddylai fod yn ei wneud. Nid oeddwn wedi 
sylwi nad yw fy nghyflwr i yn unigryw 
i mi achos rwy’n ei rannu ag eraill ble 
bynnag rwy’n mynd. Rydych chi’n rhannu 
fy nementia ac mae’n bwysig iawn ein 
bod yn deall ei bod yn gallu cymryd peth 
amser i ddod i deall y cyflwr. Pan fyddwch 

yn cwrdd â rhywun am y tro cyntaf, mae 
angen gwybod beth sy’n eu gwneud 
nhw’n hapus, ac mae cael rhwydwaith 
cymorth da yn help mawr.

Fy eiliad hudol i oedd sylwi bod fy 
rhwydwaith cymorth yn fy neall i’r dim.”

Mae pawb yn arbenigwr!  
Gweithio mewn partneriaeth i sefydlu ffyrdd newydd o weithio i sicrhau gofal a 
thrawsnewidiad effeithiol

“Roedd Mam yn arfer byw yn annibynol, 
ac yn gallu gyrru ac ati. Ond, ar ôl dioddef 
cyfres o strociau bach, roedd hi’n ddryslyd 
ac yn methu gwneud penderfyniadau 
o ran lle ddylai fyw. Treuliodd chwe 
wythnos yn yr ysbyty ac, yn ystod y 
cyfnod hwn, darllenais am ddementia, 
gan gynnwys y llyfr ‘Contented 
Dementia’. Tuag at ddiwedd ei chyfnod 

yn yr ysbyty, dywedais wrth y seiciatrydd 
ymgynghorol fy mod eisiau gweithredu 
cynllun dementia bodlon ar gyfer fy mam. 
Dangosodd yr ymgynghorydd ddiddordeb 
yn y dull, gan gynnig cyfrannu at y cynllun 
a’i gyflwyno. Trefnodd gyfarfodydd â 
staff y cartref gofal a minnau er mwyn 
cyflwyno’r cynllun. Mae’r ymgynghorydd 
yn parhau i fod yn rhan o’r cynllun.”

Diddordebau 
croes 
Deall perthnasoedd pobl er mwyn eu 
cynorthwyo nhw ar hyd y daith 

“Dyma eiliad drychinebus a hudol. 
Persbectif yw popeth, wedi’r cyfan. 
Gofynnwyd i mi gynnal asesiad capasiti 
meddyliol at ddiben seibiant ar ran aelod 
o’r tîm. Roeddwn wedi cwrdd â’r dyn dan 
sylw a’i wraig o’r blaen, ac roedd angen 
i mi ddarganfod beth roedd yn hoffi 
gwneud. Roedd wedi adeiladu dodrefn 
o ansawdd uchel yn y gorffennol, gan 
gynnwys ei fwrdd coffi a stondin y teledu. 
Roedd ganddo weithdy yng ngwaelod 
yr ardd, er nad oedd yn gallu mynd yno 
bellach, felly trafodwyd y posibilrwydd o 
gael gweithiwr cymorth i’w helpu i ailafael 
yn yr hobi. Roedd yn awyddus iawn, ond 
yn anffodus nid oedd ei wraig eisiau iddo 
wneud hynny, a dyna oedd y rhwystr. 
Roedd gofalu amdano yn waith caled ac 
roedd yn llawer haws arni hi os roedd ei 
gŵr yn eistedd yn ei gadair yn llonydd. 
Roedd yn sefyllfa drist iawn. Does dim 
amheuaeth y byddai modd helpu’r dyn 
hwn, a oedd â’r gallu i wneud rhywbeth 
roedd yn ei garu o hyd.” 

Amser a sylw 
Deall yr unigolyn a’i allu er mwyn ei 
gynorthwyo a’i alluogi i gymryd rhan 
mewn gweithgareddau gwerthfawr   

“Pan roeddwn yn gweithio fel therapydd 
galwedigaethol mewn clinig y cof yn y 
cymoedd, byddem yn cwrdd â phobl 
oedd wedi cael diagnosis hwyr iawn, a 
oedd yn peri gofid mawr iddynt. Roedd 
un menyw oedd yn dioddef o ddementia 
yn cael gofal gan ei gŵr. Roedd hi’n cael 
anawsterau gyda gofal personol ac roedd 
ei gŵr yn cael trafferth yn gofalu amdani. 
Byddai’r gŵr yn gosod ei dillad allan iddi, 
a byddai hi’n codi, weithiau’n golchi, ac yn 
gwisgo – petai yn gwisgo, byddai’n aros 
yn yr un dillad. Roedd ei gŵr eisiau iddi 
gael gofal preswyl. Cymerodd gryn dipyn 
o amser i mi ganfod gwraidd y broblem. 
Cymerodd ychydig fisoedd ac, erbyn i mi 
orffen gweithio gyda’r fenyw, gallaf gofio 
ei gweld yn gwisgo dillad hyfryd, colur 
a gemwaith, ac yn troelli fel balerina ar 
waelod y grisiau. “Diolch am ddod â fy 
ngwraig yn ôl,” dywedodd ei gŵr ac, ar ôl 
ein ymyrraeth ni, arhosodd yn ei chartref 
am ddeunaw mis pellach. Dyna fy eiliad 
hudol i – cydweithio â gwasanaethau 
dementia i helpu unigolion.”

Cloddio’r cof 
Cynorthwyo a galluogi pobl i gyfrannu’n 
ystyrlon ac i ymgysylltu â chymunedau

Thema Ansawdd:  
Partneriaethau a Pherthnasoedd

Rydw i eisiau sôn am ddyn o’r enw Cliffy, 
sy’n enghraifft wych o’r rheswm pam na 
allwn anwybyddu pobl sy’n dioddef o 
ddementia.

Roeddwn yn rhan o grŵp a oedd yn 
edrych ar y posibilrwydd o fynd â grŵp o 
bobl yn dioddef o ddementia i ymweld â 
phwll glo. Roeddwn yn digwydd bod yn 
bresennol ar yr un adeg â Cliffy. Roedd 
Cliffy’n ddefnyddiwr cadair olwyn, yn 
byw mewn cartref nyrsio – roedd yn 
cael anawsterau yn cyfathrebu. Roedd 
curaduron hyfryd a oedd yn arfer gweithio 
mewn pyllau glo ac roeddwn i wrth fy 
modd yn siarad â nhw a gwrando ar eu 
straeon. 

Roedd Cliffy’n eistedd yn ei gadair olwyn 
yn gwylio cyflwyniad am ddefnyddio 
lampau diogewlch. Heb rybudd, neidiodd 

Cliffy i fyny a dweud “Nid dyna fel chi’n 
neud e!” cyn mynnu dangos sut i wneud, 
gan gipio’r lamp o afael arweinydd y daith 
a synnu pawb yn llwyr. Nid oedd Cliffy 
wedi dweud gair ers dwy flynedd! Nid 
oedd wedi cyfathrebu â neb tan iddo godi 
o’i gadair olwyn. “Dylset ti gael swydd 
yma!” Dywedais, cyn troi at Charlie, sy’n 
gweithio yn y cartref gofal, a oedd yn 
beichio crio wrth fy ochr. 

Don’t be surprised with what we can 
dPeidiwch â chael eich synnu gyda’r 
pethau y gallwn eu gwneud, oherwydd 
gallwn ni wneud llawer o bethau. Mae 
Cliffy’n arwr, er na fydd byth yn gwybod 
hynny. Ymatebodd yn reddfol i sefyllfa. 
Efallai bod ganddo ddementia, ond 
glöwr balch yw e yn y bôn.”

Mae’r straeon a restrir uchod yn llawn 
ystyr, yn yr un modd â’r sgyrsiau y 
cawsom amdanyn nhw. Maen nhw’n rhoi 
mewnwelediad i ni o’r pethau pwysicaf 
o ran gwasanaethau gofal dementia, yn 
dangos y ffordd i ni o ran y safonau sydd 
rhaid i ni eu cyrraedd, ac yn rhoi syniadau 
i ni o ran dysgu.

Yn ogystal, mae’r straeon hyn, yr eiliadau 
hudol, wedi cyfrannu at greu a chyd-
gynhyrchu cyfres o safonau ar gyfer 
gwasanaethau gofal dementia ac mae’n 
bosibl defnyddio’r llyfryn hwn i gefnogi ei 
weithredu.

Cefnogir y straeon sydd yn y llyfryn 
hwn gan ddetholiad o ymarferion syml 
a fydd yn helpu pobl i siarad am yr 
‘eiliadau hudol’ a dysgu ohonynt. Mae 
straeon yn gallu arwain at syniadau dros 
newid, sy’n gallu arwain at brosiectau 
gwelliant sy’n cael eu rhannu er mwyn 
lledaenu gwelliant ar draws maes gofal 
dementia. Mae’n bwysig annog rhannu a 
chreu straeon ‘eiliadau hudol’ personol y 
gellir eu defnyddio i addysgu, ysbrydoli, 
grymuso a galluogi eraill.

Defnyddio straeon 
a phrofiadau i lunio 
datblygiad gwasanaeth ac 
ar gyfer gwelliant a dysgu

Sut i: Llywio ein Dysgu 
Ymarferion syml ar gyfer archwilio a dysgu o 
straeon

Bydd darllen yr ‘eiliadau hudol’ hyn yn sicr 
o ennyn ymatebion emosiynol. Mae pawb 
yn cael eu heffeithio gan straeon. Fodd 
bynnag, mae perygl y byddwn yn cael ein 
heffeithio, ond ddim yn cael ein hysgogi i 
wneud rhywbeth gwahanol o ganlyniad. 

Un o’r ffyrdd gorau y gall straeon gefnogi 
dysgu a datblygu ymarfer yw eu rhannu 
a’u harchwilio gyda’n gilydd, mewn 
grwpiau bach. Mae hyn yn caniatáu i’r 
cyfranogwyr feddwl a siarad am rai o’r 
gwerthoedd, syniadau a materion sydd 
wedi’u cynnwys yn y straeon. Wrth wneud 
hynny, mae’r cyfranogwyr yn dechrau 
llywio a datblygu eu meddwl eu hunain a 
meddwl eraill. O ganlyniad, daw syniadau 
a phosibiliadau newydd i’r amlwg.

Mae Lyn Dawes a Neil Mercer, Prifysgol 
Caergrawnt, wedi datblygu dull i hwyluso’r 

mathau hyn o sgyrsiau, a elwir yn Siarad 
Archwiliol, sydd wedi cael ei ddefnyddio 
i gefnogi dysgu grŵp gydag oedolion a 
phlant. 

Gwahoddir pob aelod o’r grŵp i gyfrannu 
at y drafodaeth; gofynnir am resymau, ac 
fe’u rhoddir; caiff cyfraniadau pawb eu 
trin â pharch. Disgwylir lefel o her a chaiff 
syniadau eu cysylltu mewn cadwyn, eu 
ehangu a’u hesbonio, wrth i’r drafodaeth 
fynd yn ei blaen, gyda’r grŵp yn anelu at 
gyrraedd cytundeb.

Yn hanfodol, bydd y grŵp yn annog 
rhagdybio a dyfalu. Mae grwpiau trafod yn 
cychwyn trwy gytuno ar gyfres o ‘Reolau 
Trafod Sylfaenol’ a fydd yn hwyluso’r 
sesiwn Siarad Archwiliol. Mae’r grŵp yn 
gyfrifol am y trafodaethau ac ni ddynodir 
unrhyw rolau.

Mae siarad yn dda 
cyflwyniad i Siarad Archwiliol

Tan y diwedd un
Gofynnodd dyn yn ein gwasaneth a oedd yn byw gyda dementia a allai fenthyg pensil 
a thâp mesur y gallai eu gweld ar fy nesg. Ni esboniodd pam ei fod eisiau eu benthyg, 
ond rhoddais nhw iddo. Nid yw wedi eu rhoi nhw lawr ers yr eiliad hon. I gychwyn, 
roedd yn eu defnyddio nhw i fesur y llawr, gyda gwên fawr ar ei wyneb wrth wneud. 
Pan fyddai ei wraig yn dod i’w weld, byddai’n dweud bod ei hwyl wedi gwella’n 
aruthrol - roedd yn qwenu ac yn cadw’n brysur, yn mesur a chofnodi gwybodaeth. 
Yna, dechreuodd y dyn fesur yr aelodau staff. Esboniodd ei wraig fod ei gŵr yn arfer 
gweithio fel trefnydd angladdau a’i fod yn ein mesur ni ar gyfer ein coffinau! Roedd 
y dyn hwn wedi bod yn gwneud hyn ers iddo droi’n 14 oed, gan weithio i’r busnes 
teuluol. Gwnaeth tâp mesur bach plastig a phensil fyd o wahanieaeth i’w fywyd, gan 
roi ymdeimlad o normalwydd, pwrpas a chyflawniad iddo.

Eiliadau Hudol mewn Gwasanaethau Gofal Dementia - Llywio ein Dysgu

Rheolau Trafod 
Sylfaenol ar gyfer 
sesiynau Siarad 
Archwiliol:
• Bydd pawb yn cael cyfle i leisio barn

• Byddwn yn gwrando ar bob barn ac yn 
eu hystyried

• Byddwn yn herio syniadau ac yn gofyn 
am resymau

• Byddwn yn rhannu’r holl wybodaeth 
berthnasol

• Gallwn ofyn am eglurhad, esboniad, 
ehangiad neu ragbydiaeth

• Byddwn yn gweithio i sicrhau bod 
aelodau’r grŵp yn deall safbwyntiau ei 
gilydd

Trwy sicrhau bod trafodaethau yn 
ystyrlon, gall y grŵp ddisgwyl deall mwy 
am y pwnc neu’r ‘eiliad hudol’, am ei 
gilydd a rhannu unrhyw ansicrwydd sydd 
ganddynt mewn fforwm diogel. Efallai bod 
rhai o’r ‘eiliadau hudol’ yn y llyfryn hwn 
yn ymddangos yn beryglus i rai pobl, ond 
ddim i eraill. Gall y safbwyntiau hyn fod o 
werth wrth herio ymhoniadau a chanfod 
materion cudd sydd angen sylw. 

Mae angen y canlynol 
ar bob sesiwn Siarad 
Archwiliol:
• Pwnc sy’n haeddu cael ei drafod. Er 

enghraifft, ‘eiliadau hudol’ o’r llyfryn hwn

• Digon o amser i gytuno ar reolau ar 
gyfer y sesiwn 

• Amser i gynnal trafodaeth gynhwysfawr

• Defnydd neu bwrpas eglur ar gyfer 
cynnwys y drafodaeth. Er enghraifft, 
beth yw goblygiadau’r ‘eiliadau hudol’ ar 
ein trafodaethau a’n harferion?

Mae’r cyfle i glywed ac ystyried ystod 
o safbwyntiau mewn trafodaeth 
gynhwysfawr yn amhrisiadwy. Yn ogystal, 
mae trafodaethau o’r fath yn galluogi’r 
rheiny sy’n cymryd rhan i ddatblygu 
sgiliau rhesymu a fydd yn ddefnyddiol pan 
fydd angen iddynt ddatrys problemau ar 
eu pennau eu hunain.

Ymarfer 1:  
Hwyluso sesiwn Siarad 
Archwiliol syml am 
‘eiliadau hudol’:
Cyd-destun posibl – byddai’r ymarfer 
hwn yn ddelfrydol mewn cyfarfod tîm o 
ymarferwyr, neu fel ymarfer ymgynghorol 
gydag ymarferwyr, aelodau teulu a 
dioddefwyr dementia.

Amser – bydd angen neilltuo 30 – 45 
munud ar gyfer yr ymarfer hwn.

Maint grŵp  – yn ddelfrydol, oddeutu 15 
i 20 o bobl.

Lleoliad – ystafell gyda chylch o 
gadeiriau a digon o ofod i alluogi pobl i 
symud o amgylch.

Gwaith Paratoi
Dewiswch 8 i 10 ‘eiliad hudol’ o’r 
llyfryn hwn, neu o’ch ymarfer personol. 
Defnyddiwch PowerPoint neu Word i 
deipio pob ‘eiliad hudol’ ar ddarn papur 
A4 ar wahân, gan gynnwys teitl ac, 
yn ddelfrydol, delwedd o’r rhyngrwyd 
sy’n cynrychioli’r ‘eiliad hudol’ (wele’r 
enghraifft cartref gofal isod). Ar ôl 
gwneud hynny, argraffwch bob ‘eiliad 
hudol’ ar ddarn o bapur A4 ar wahân.

Sut i: Llywio ein Dysgu 
Mae siarad yn dda 

Hwyluso’r ymarfer 
Dechreuwch yr ymarfer gyda phawb yn 
eistedd mewn cylch. Dywedwch wrth 
bawb am bwysigrwydd gwerthfawrogi 
straeon sy’n seiliedig ar ymarfer, e.e. 
‘eiliadau hudol’ a sut y gallant ein 
hysbrydoli llawer mwy na phwyntiau 
bwled ar gyflwyniadau PowerPoint. 
Gallwch hefyd dynnu sylw at y ffaith bod 
pobl yn gwneud synnwyr o’r byd trwy 
straeon ac yn dysgu a thyfu trwy rannu a 
siarad am straeon ag eraill. Mae croeso i 
chi ddefnyddio’r dyfyniad canlynol, gan 
Terry Pratchett:

“People think that stories are shaped 
by people. In fact, it is the other way 
around” 

Gosod y rheolau ar 
gyfer sesiwn Siarad 
Archwiliol
I gychwyn, bydd grwpiau trafod yn cytuno 
ar gyfres o ‘Reolau Sylfaenol ar gyfer 
Trafod’, a fydd yn ysgogi Siarad Archwiliol. 
Bydd y grŵp yn cymryd cyfrifoldeb am y 
drafodaeth ac ni ddosrennir unrhyw rolau, 
yn unol ag Ymarfer Myfyriol 1.

Cyfarwyddiadau ar 
gyfer yr ymarfer
Esboniwch wrth y cyfranogwyr eich 
bod yn mynd i drafod ‘eiliadau hudol’ 
gan ddefnyddio dull o’r enw Siarad 
Archwiliol.

Disgrifiwch Siarad Archwiliol iddynt a 
gofynnwch iddynt nodi cyfres o reolau 
sylfaenol ar gyfer trafod yr ‘eiliadau 
hudol’.

Ar ôl i’r grŵp gytuno arnynt, 
gofynnwch wrth yr aelodau wrando’n 
ofalus ar bob ‘eiliad hudol’ mewn 
tro. Gwahoddwch bob cyfranogwr i 
ddarllen un o’r straeon tan bod pob un 
wedi cael eu rhannu.   

Ar ôl iddynt ddarllen y straeon, 
gosodwch yr ‘eiliadau hudol’ ar y llawr 
a gwahoddwch y grŵp i sefyll wrth 
yr ‘eiliad hudol’ sydd, yn eu barn nhw, 
fwyaf hudol.  

Yn anorfod, bydd pobl yn dewis 
‘eiliadau hudol’ gwahanol neu’r un 
‘eiliad hudol’ am wahanol resymau. 
Mae hon yn ffynhonnell gyfoethog ar 
gyfer dysgu. Ar ôl i bawb ddewis eu 
stori, gwahoddwch nhw i ddechrau 
siarad am y rheswm pam eu bod nhw 
wedi dewis y stori hon, gan gymryd 
pob ‘eiliad hudol’ a ddewiswyd yn ei 
dro. Wrth drafod pob stori, gallwch 
chi dynnu sylw at y sgyrsiau trwy ofyn 
ystod o gwestiynau. Er enghraifft:

• Pam y dewisoch chi’r stori hon?

• Beth yw’r gwerthoedd neu’r themâu 
pwysig sy’n rhan o’r stori hon?

• Oes unrhyw un yn cytuno neu’n 
anghytuno â hynny?

• Oes unrhyw un yn poeni am y stori hon? 
Beth oedd y peryglon?

• Oes gan unrhyw arall yn yr ystafell 
rywbeth i’w ddweud am y stori?

• Oes gan unrhyw un straeon tebyg neu 
wahanol o’u profiadau personol?

• Beth yw goblygiadau’r stori hon o ran y 
ffordd rydym yn gweithio?

• Beth yw goblygiadau’r stori hon i’n 
rheolwyr?

• Sut gall y stori hon arwain at ‘eiliad 
hudol’ neu ‘eiliadau hudol’ pellach?

Tra bod cyfranogwyr yn siarad, mae’n 
ddefnyddiol cael rhywun i ysgrifennu 
pwyntiau allweddol ar ddalen o bapur 
siart troi. Er enghraifft, gall rhai o’r themâu 
canlynol godi: mae perthnasoedd yn 
bwysig, mae angen ystyr a phwrpas ar 
bobl yn eu bywydau, ymdeimlad o berthyn 
neu barhad â bywyd yn y gorffennol ac ati.

Ailadroddwch y broses hon ar gyfer pob 
‘eiliad hudol’.

Ar ddiwedd y drafodaeth, gofynnwch i 
bawb eistedd i lawr mewn cylch er mwyn 
arwain trafodaeth gyffredinol ar yr hyn 
sydd wedi cael ei rannu, gan gyfeirio’n ôl 
at y nodiadau ar y siart troi.

Ar ôl i bawb gael cyfle i leisio’u barn, 
gwahoddwch nhw yn eu tro i rannu eu 
‘geiriau olaf’ ar y pwnc, yn ddelfrydol yr 
hyn maen nhw’n meddwl y gellid ei wneud 
o fewn y gwasanaeth neu’r sefydliad a 
fyddai’n cefnogi mwy o ‘eiliadau hudol’ 
fel y rhai sydd wedi cael eu trafod. Mae’n 
bwysig peidio â rhoi pwysau ar bobl i 
ddweud rhywbeth os nad ydyn nhw eisiau 
gwneud hynny. Rhowch gyfle iddyn nhw 
‘basio’ os nad ydyn nhw eisiau dweud 
unrhyw beth.

Erbyn diwedd yr ymarfer, dylai fod 
gennych restr o syniadau a grŵp o 
unigolion sydd wedi’u hysbrydoli gan y 
sesiwn.

Ymarfer 2:  
‘Eiliadau Hudol’ a Chymryd Risgiau 
Cadarnhaol, gan Steve Morgan

Mae darllen trwy’r ‘eiliadau hudol’ yn y 
llyfryn hwn yn atgoffa pawb mai casgliad 
o atgofion melys, profiadau a heriau yw 
pob un ohonom ni.

Maent yn cynrychioli ein ffordd o 
chwilio am gysylltiad personol, ystyr a 
hunaniaeth. Mae pob un ohonom yn 
unigolyn ac mae hynny hefyd yn wir am 
ein eiliadau hudol; profiadau personol 
iawn sy’n dod â deigryn i lygad y deiliad 
ac unrhyw un arall sy’n dystion neu sy’n 
darllen amdanynt.

Ym mhob un o’r straeon, neges gyson yw 
bod rhywun wedi cymryd risg er mwyn 
i’r ‘eiliadau hudol’ ddigwydd. Gallai fod yn 
risg am weithgaredd, yn risg o ran natur 
perthnasoedd, neu’n risg o o ran methu 
â chamu y tu allan i’r norm neu’r cynllun 
gofal a bennwyd ymlaen llaw. Mae cymryd 
risg gadarnhaol, yn y cyd-destun hwn, yn 
ymwneud â chreu’r profiadau sy’n arwain 
at yr eiliad o lawenydd, y wên wrth basio, 
y gair caredig, y weithred fach, y weithred 
feiddgar, y cyflawniad mawr, neu’r 
dymuniad sydd wedi’i ailgynnau. Mae 
cymryd risg yn hollbwysig i’n bywydau, a’r 
cwestiwn yw sut y gallwn wneud hynny 
gydag unigolion mwy bregus o ran eu 
hiechyd a’u hamgylchiadau personol. Yn 
aml, rydym yn gofyn “Beth yw’r risg?” 
i’n hunian ac i eraill. Yng nghyd-destun 
cymryd risg gadarnhaol, rhaid gofyn 
cwestiwn gwahanol, sef: “beth yw’r risg o 
ran peidio â gwneud rhywbeth?”

Mae gan reoleiddio, arolygu, canllawiau 
a phrotocolau le, ond mae’r lle hwnnw’n 
ymwneud yn fwy cyffredin â threfnu a 
rheoli gwasanaethau. Yn achos ‘eiliadau 
hudol’, os gwneir unrhyw ymdrech i or-
ddadansoddi’r foment, bydd yr hud yn cael 
ei golli... ni allwch eu cynllunio!

Felly, mae angen rhywbeth gwahanol 
iawn arnom os ydym am greu’r 
amodau i hud ddigwydd. Mae angen i 
ni fabwysiadu dull ‘gwydr hanner llawn’ 
trwy ofyn: “Beth allwn ni ei wneud a sut 
allwn ni wneud iddo ddigwydd?” Nid 
yw amlygu’r anawsterau a sut ddylem eu 
hatal yn gweithio. Y sgiliau pwysicaf yw 
sgiliau cwrteisi a synnwyr cyffredin bob 
dydd, ynghyd ag ychydig o gwestiynau 
‘eiliad hudol’.

Pethau i’w hystried:
• Hanesion personol sydd wrth wraidd 

‘eiliadau hudol’, felly gofynnwch 
amdanynt mewn ffordd dyner

• Gwrandewch ar bobl

• Canolbwyntiwch ar yr unigolion, yn 
hytrach na gwneud rhagdybiaethau 
amdanynt

• Defnyddiwch iaith bob dydd, yn hytrach 
na jargon

• Beth yw ystyr risg a chymryd risg iddyn 
nhw?

• Talwch sylw manwl er mwyn gweld 
yr ymatebion lleiaf i fyfyrdodau a 
phrofiadau personol

• Gweithredwch er mwyn sicrhau bod yr 
‘eiliad hudol’ yn dod yn realiti

Meddwl am ‘eiliadau 
hudol’ eich bywyd chi a 
sut i’w hail-greu nhw i 
bobl eraill:
Gellir archwilio’r cwestiynau myfyriol 
canlynol fel unigolion neu mewn 
grwpiau bychan. Myfyrio ar ‘eiliadau 
hudol’ eich bywyd chi.

• Beth oeddech chi’n arfer gwneud?

• Beth oeddech chi’n fwynhau fwyaf?

• Ble oeddech yn byw?

• Pwy ydych chi wedi cwrdd â nhw a dod 
I’w hadnabod?

• Beth oedd y peth lleiaf a roddodd y 
pleser mwyaf i chi?

• Pa risgiau oedd yn gysylltiedig â’ch 
‘eiliad hudol’ chi, ac a oedd hi’n werth 
mentro?

Creu ‘eiliadau hudol’ i 
eraill:
• Beth yw’r ‘eiliad hudol’ posibl?

• Pam fydd yr ‘eiliad hudol’ yn gadarnhaol 
i’r unigolyn?

• Sut gallwn ni sicrhau bod yr ‘eiliad 
hudol’ yn digwydd?

• Pwy sydd angen cyfrannu at y 
penderfyniad?

• Pwy arall sydd angen i ni ei hysbysu?

• Beth sydd angen i bawb ei wneud?

• Sut byddwn yn gwybod bod yr ‘eiliad 
hudol’ wedi digwydd?

• Sut byddwn yn gwybod bod creu’r 
‘eiliad hudol’ yn ormod o risg? 

• Beth fyddwn yn ei wneud i atal y 
gweithgarwch os bydd y risg yn rhy 
uchel?

Nid yw’r atebion i’r cwestiynau uchod 
yn syml, ond maen nhw’n werth eu 
harchwilio os rydym yn benderfynol o 
feithrin creadigrwydd, ymarfer caredig 
a doeth ym maes gwasanaethau gofal 
dementia. 

Mewn byd sy’n cael ei ddominyddu’n 
aml gan reolau pendant sy’n mynnu 
cydymffurfiaeth, mae angen ymarferwyr 
arnom sy’n gwneud y peth iawn i’r 
person cywir, yn y ffordd iawn ac 
ar yr amser cywir. Ni ellir cyflawni 
hynny trwy ddilyn y rheolau. Mae’r 
seicolegydd o America, Barry Schwartz, 
yn awgrymu bod gweithwyr iechyd a gofal 
cymdeithasol yn debyg i gerddorion jazz.

“Don’t get me wrong. We need rules! 
Jazz musicians need some notes… but 
too many rules prevent accomplished 
jazz musicians from improvising, and as 
a result, they lose their gifts, or worse, 
they stop playing altogether”. 

Detholiad o ddarlith TED Barry Schwartz, 
ar gael fan hyn:  
www.ted.com/talks/barry_schwartz_
our_loss_of_wisdom

Sut i: Llywio ein Dysgu 
Mae siarad yn dda 

Mae adrodd storïau digidol yn broses 
syml a chreadigol y gall pobl sydd â 
dim profiad, neu fawr ddim profiad, 
o ddefnyddio technoleg ar-lein ei 
defnyddio i adrodd stori bersonol ar 
ffurf ffilm fer gan ddefnyddio lluniau 
llonydd, geiriau a cherddoriaeth.

Gan ddefnyddio apiau syml, sydd fel 
arfer am ddim, gellir creu storïau digidol 
gyda ffôn clyfar neu ddyfais llechen. Mae 
ymgysylltiad digidol yn hollbwysig i’r 
broses o roi stori person at ei gilydd, felly 
efallai y bydd angen cefnogaeth ar y sawl 
sy’n adrodd y stori. Gall annog pobl i hel 
atgofion ac adrodd storïau am eu bywyd 
roi llawer o fanteision cadarnhaol o ran 
iechyd a chofnodi munudau hyfryd. 

Daw’r canlynol o ymchwil a gynhaliwyd 
gan Innovation in Ageing yn 2018:

“Mae adrodd storïau digidol o fudd i bobl 
hŷn gan ei fod yn ysgogi’r broses o hel 
atgofion, a chynnwys y cyfranogwr yn 
uniongyrchol mewn creu stori ar blatfform 
digidol. Mae hefyd yn herio terfynau 
dementia, gan o bosibl greu llwybrau 
newydd yn yr ymennydd neu oedi 
dirywiad y llwybrau presennol.”

Adrodd Storïau Digidol 
gan Gymunedau Digidol 
Cymru

“Mae’r themâu sydd yn y storïau yn 
cynnwys bywydau oedolion hŷn, profiad 
o fyw gyda chlefydau, a ffactorau sy’n 
cyfrannu at hirhoedledd. Newidiadau 
cadarnhaol ymhlith pobl hŷn yw hyder, 
lefel lleferydd, teimlad o ddiben a 
chwmnïaeth, ymgysylltiad cymdeithasol, 
cymhelliant a bwriad i newid ymddygiad 
iechyd yr unigolyn.”

Mae Cymunedau Digidol Cymru (CDC) 
yn cynnig sesiynau hyfforddiant: ar 
gyfer apiau sydd ar gael ar ddyfeisiau 
Apple ac apiau sydd ar gael ar 
ddyfeisiau Android. Yn ystod y sesiwn 
bydd CDC yn dangos sut y gallwch 
ddefnyddio’r apiau hyn i uwchlwytho 
delweddau a’u cyfuno gyda naratif neu 
destun ysgrifenedig a cherddoriaeth 
i greu ffilmiau byr pwerus ar gyfer 
dysgu.

Gobeithiwn y bydd archwilio’r straeon, 
safonau a gweithgareddau dysgu hyn yn 
hyrwyddo’r ymarfer doeth a rhinweddol 
sydd ei angen i sichrau bod ysbryd 
Cynllun Gweithredu Dementia 2018-2022 
yn realiti byw a theimladwy.

**Addaswyd yr ymarferion o brosiect DEEP, Prifysgol 
Abertawe**

Syniadau 
dros newid
 
Gelwir sgyrsiau a straeon, neu unrhyw 
naratif, yn ddata ansoddol, ac mae’n 
hanfodol ym maes gwella ansawdd iechyd 
a gofal cymdeithasol. Mae straeon yn 
cefnogi’r data rhifyddol (data meintiol), 
trwy ychwanegu realiti at y rhifau. Gall 
straeon baentio darlun go iawn o ran 
profiadau pobl sy’n cael gofal a’r bobl sy’n 
darparu gofal. 

Trwy ddefnyddio’r llyfryn hwn, gobeithiwn 
y bydd sgyrsiau yn digwydd a straeon 
yn cael eu nodi a fydd, yn eu tro, yn creu 
syniadau dros newid. Gellir archwilio 
straeon i’n helpu ni i ddeall y manylion a 
dysgu am yr hyn sydd wir yn bwysig, yr 
hyn sy’n digwydd go iawn, a sut mae pobl 
yn meddwl ac yn teimlo. Bydd y broses yn 
ein helpu ni i ganolbwyntio ar y syniadau 
sy’n cael eu creu a all wneud gwahaniaeth 
i ansawdd y gofal, wrth gefnogi dull 
gwella ansawdd y gellir ei rannu, gan 
arwain at newid; o ran yr ymarfer gofal, yr 
amgylcheddau gofal, a mentrau newydd 
sy’n cael eu datblygu a’u mabwysiadu. 

Gallwch ddysgu mwy am Welliant 
Ansawdd yng Nghymru trwy ymweld â 
gwefan Gwelliant Cymru.

Dysgu seiliedig ar 
dystiolaeth o straeon
Ar ôl i’r straeon a’r ymarferion sydd yn y 
llyfryn hwn gael eu defnyddio i ddatblygu 
sgyrsiau a straeon newydd am ofal 
dementia, ac ar ôl i syniadau dros newid 
gael eu creu, hoffem petaech yn rhannu 
eich straeon a’ch dysgu. 

Mae Gwelliant Cymru ac ymarferwyr 
sy’n rhan o’r Rhaglen Gofal Dementia 
Genedlaethol wedi datblygu templed 
syml i annog myfyrio a dysgu. Mae’n 
bwysig sylwi ar y ffyrdd mae’r straeon 
ac ymarferion hyn wedi effeithio ar 
wybodaeth a sgiliau’r bobl sy’n darparu 
gofal a fydd, yn eu tro, yn cael effaith 
gadarnhaol ar ansawdd bywyd yr 
unigolion sy’n byw â dementia, eu 
teuluoedd a’u gofalwyr. 

Mae’r templed dysgu ar gael i’w 
lawrlwytho o wefan Gwelliant Cymru, 
https://phw.nhs.wales/services-and-
teams/improvement-cymru/, ynghyd ag 
arweiniad ar sut y gallwn rannu’r gwaith 
hwn yn genedlaethol fel rhan o adnodd 
dysgu o straeon.

Mae’r fethodoleg gwelliant yn cynnwys 
gofyn y PUMP PAM, er mwyn canfod 
gwraidd unrhyw broblem. Rydym wedi 
defnyddio dull tebyg i ganolbwyntio ar y 
dysgu a’r datblygu sy’n gallu llunio’r ffordd 
y caiff gofal dementia ei ddarparu.

Cwestiynau allweddol i lywio dysgu a 
datblygiad sy’n seiliedig ar dystiolaeth, sy’n 
gallu creu ‘eiliadau hudol’ mewn gofal dementia 

• Adrodd eich stori hudol

• Beth sy’n gwneud eich stori chi yn 
hudol?

• Pwy sy’n rhan o’ch stori hudol? Pwy 
yw’r bobl sy’n gysylltiedig â’ch stori 
a phwy sydd wedi dysgu fwyaf? Er 
enghraifft, chi, eich cydweithwyr, 
teuluoedd a gofalwyr, y gymuned 
ehangach.

• Ble a sut y gallwch rannu’r wybodaeth 
hon gydag ymarferwyr a gofalwyr? 
Mae’n siŵr bod modd rhannu’r 
wybodaeth hon mewn amrywiaeth o 
leoliadau.

• Pryd a sut fyddwch yn defnyddio’r 
cyfle dysgu hwn fel tystiolaeth i 
ysgogi newid yn y ffordd rydych 
chi’n ymarfer?

• Pa wahaniaeth y mae’r stori hudol 
hon wedi ei wneud i chi fel unigolyn 
ac o ran eich ymarfer?

• Pa wahaniaeth mae’r cyfle dysgu 
hwn wedi ei wneud i bobl sy’n 
byw â dementia, eu teuluoedd a’u 
gofalwyr?

• Pa gyfleoedd dysgu eraill sydd eu 
hangen arnoch er mwyn datblygu 
eich ymarfer?

Cydnabyddiaethau

DIOLCH arbennig i:  

Yr holl bobl sydd wedi mynychu’r 
gweithdai – am gymryd rhan a 
rhannu profiadau sylweddol – ‘Hudol’ 
a ‘Thrychinebus’ – o ran darparu 
gwasanaethau gofal dementia.

Nick Andrews, Lyn Dawes, Neil Mercer, 
Steve Morgan ac Ysgol Ymchwil Gofal 
Cymdeithasol Cymru am eu gwaith, sydd 
wedi’i gynnwys yn y llyfryn hwn.

Awduron a golygyddion y llyfryn hwn: 
Nigel Hullah, Nick Andrews, Rebecca 
Hanmer a Michaela Morris, am eu 
harbenigedd a’u hymroddiad o ran cefnogi 
ac ysbrydoli pawb i greu a phrofi ‘eiliadau 
hudol’ mewn gofal dementia.

XLWales a phlant Ysgol Gynradd Llandeilo 
Ferwallt, Abertawe, am y darluniau hyfryd.

Gwelliant Cymru am gefnogi’r gwaith 
hwn fel rhan o’r Rhaglen Gofal Dementia 
Genedlaethol.

Tynnwyd y lluniau ychwanegol gan blant 
ysgolion cynradd Caerdydd.

Gwasanaeth gwelliant cenedlaethol ar ran 
GIG Cymru yw Gwelliant Cymru. Mae’r 
sefydliad yn arbenigo mewn datblygu, 
ymgorffori a darparu gwelliannau ar 
draws systemau ym maes iechyd a gofal 

